
Գործատուի հետ խնդիրներն առաջանում են անիրազեկությունից

20:49, 23 Նոյեմբեր, 2011
ԵՐԵՎԱՆ, 23 ՆՈՅԵՄԲԵՐԻ, ԱՐՄԵՆՊՐԵՍ: Արհեստակցական միությունների հիմնական նպատակն է պաշտպանել աշխատողի շահերը աշխատանքի վայրում: Ինչպես «Արմենպրես»-ի հետ զրույցում նշեց Հայաստանի արհմիությունների կոնֆեդերացիայի փոխնախագահ Բորիս Խառատյանը, 2011թ. առաջին կիսամյակի տվյալների համաձայն' իրենց միություն ստացվել է 43 գրավոր դիմում:
«Ցավոք սրտի, մեզ ավելի շատ դիմում են բանավոր կամ հեռախոսով:Դիմումներում գերակշռումն են աշխատանքային պայմանագրերի, աշխատանքային ժամանակի, կենսաթոշակի հաշվառումների հետ կապված խնդիրները, ինչպես նաեւ աշխատավարձի հետ կապված հարցերը»,- ասաց Խառատյանը: Նա նշեց, որ եթե աշխատողն անձամբ արհմիություն չի դիմել բանավոր կամ գրավոր, ապա իրենք իրավունք չունեն հանդես գալու նրա պաշտպանությամբ, բայց իրավունք ունեն հարցնելու' արդյոք անձը կցանկանար, որ արհմիությունը զբաղվի իր շահերի պաշտպանությամբ: «Խնդիրն այն է, որ մեր քաղաքացիները տեղյակ չեն իրենց իրավունքներից, եւ դա էլ պատճառ է դառնում, որ գործատուի հետ բախվեն մի շարք խնդիրների հարցում»,- նկատեց Խառատյան:
